
pANinIya shikShA

ಪಾಣಿನೀಯ ಶಿಕ್ಷಾ

Document Information

Text title : pAninIya shikShA

File name : pANinIyashikShA.itx

Category : major_works, svara

Location : doc_z_misc_major_works

Transliterated by : Pramod Kulkarni auddhav at gmail.com

Proofread by : Pramod Kulkarni auddhav at gmail.com

Latest update : September 10, 2020

Send corrections to : sanskrit at cheerful dot c om

This text is prepared by volunteers and is to be used for personal study and research. The

file is not to be copied or reposted without permission, for promotion of any website or

individuals or for commercial purpose.

Please help to maintain respect for volunteer spirit.

Please note that proofreading is done using Devanagari version and other language/scripts

are generated using sanscript.

March 24, 2024

sanskritdocuments.org



pANinIya shikShA

ಪಾಣಿನೀಯ ಶಿಕ್ಷಾ

ಅಥ ಶಿಕ್ಷಾಂ ಪ್ರವಕ್ಷ್ಯಾಮಿ ಪಾಣಿನೀಯಂ ಮತಂಯಥಾ .

ಶಾಸ್ತ್ರಾನುಪೂರ್ವಂ ತದ್ವಿದಾದ್ಯಥೋಕ್ತಂ ಲೋಕವೇದಯೋಃ .. 1..
ಪ್ರಸಿದ್ಧಮಪಿ ಶಬ್ದಾರ್ಥಮವಿಜ್ಞಾತಮಬುದ್ಧಿಭಿಃ .
ಪುನರ್ವ್ಯಕ್ತೀಕರಿಷ್ಯಾಮಿ ವಾಚಉಚ್ಚಾರಣೇ ವಿಧಿಂ .. 2..

ತ್ರಿಷಷ್ಟಿಶ್ಚತುಃಷಟಿರ್ವಾ ವರ್ಣಾಃ ಶಂಭುಮತೇಮತಾಃ .
ಪ್ರಾಕೃತೇ ಸಂಸ್ಕೃತೇ ಚಾಪಿ ಸ್ವಯಂ ಪ್ರೋಕ್ತಾಃ ಸ್ವಯಂಭುವಾ .. 3..

ಸ್ವರಾ ವಿಂಶತಿರೇಕಶ್ಚ ಸ್ಪರ್ಶಾನಾಂ ಪಂಚವಿಂಶತಿಃ .
ಯಾದಯಶ್ಚ ಸ್ಮೃತಾ ಹ್ಯಷ್ಟೌ ಚತ್ವಾರಶ್ಚ ಯಮಾಃ ಸ್ಮೃತಾಃ .. 4..
ಅನುಸ್ವಾರೋ ವಿಸರ್ಗಶ್ಚꣳಕ-ಪೌ ಚಾಪಿ ಪರಾಶ್ರಿತೌ .
ದುಃಸ್ಪೃಷ್ಟೋ ಚಾಪಿ ವಿಜ್ಞೇಯೋ ೡಕಾರೋ ಪ್ಲುತ ಏವ ಸಃ .. 5.. ..1..
ಆತ್ಮಾ ಬುದ್ಧ್ಯಾ ಸಮೇತ್ಯಾರ್ಥಾನ್ಮನೋ ಯುಂಕ್ತೇ ವಿವಕ್ಷಯಾ .

ಮನಃ ಕಾಯಾಗ್ನಿಮಾಹಂತಿ ಸಃ ಪ್ರೇರಯತಿಮಾರುತಂ .. 6..

ಮಾರುಸ್ತೂರಸಿಚರನ್ಮಂದ್ರಂ ಜನಯತಿ ಸ್ವರಂ .

ಪ್ರಾತಃಸವನಯೋಗಂ ತಂ ಛಂದೋ ಗಾಯತ್ರಮಾಶ್ರಿತಂ .. 7..

ಕಂಠೇ ಮಾಧ್ಯಂದಿನಯುಗಂ ಮಧ್ಯಮಂ ತ್ರೈಷ್ಟುಭಾನುಗಂ .

ತಾರಂ ತಾರ್ತೀಯಸವನಂ ಶೀರ್ಷಣ್ಯಂ ಜಾಗತಾನುಗತಂ .. 8..

ಸೋದೀರ್ಣೋ ಮೂರ್ಧ್ನ್ಯಭಿಹತೋ ವಕ್ರಮಾಪದ್ಯ ಮಾರುತಃ .
ವರ್ಣಾಂಜನಯತೇ ತೇಷಾಂ ವಿಭಾಗಃ ಪಂಚಧಾ ಸ್ಮೃತಃ .. 9..
ಸ್ವರತಃ ಕಾಲತಃ ಸ್ಥಾನಾತ್ಪ್ರಯತ್ನಾದನುಪ್ರದಾನತಃ .
ಇತಿ ವರ್ಣವಿದಃ ಪ್ರಾಹುರ್ನಿಪುಣಂ ತನ್ನಿಬೋಧತ .. 10.. ..2..

ಉದಾತಾನುದಾತ್ತಶ್ಚ ಸ್ವರಿತಶ್ಚ ಸ್ವರಾಸ್ತ್ರಯಃ .
ಹ್ರಸ್ವೋ ದೀರ್ಘಃ ಪ್ಲುತ ಇತಿ ಕಾಲತೋ ನಿಯಮಾ ಅಚಿ .. 11..

ಉದಾತ್ತೇ ನಿಷಾದಗಾಂಧಾರಾವನುದಾತ್ತ ಋಷಭಧೈವತೌ .
ಸ್ವರಿತ್ಪ್ರಭವಾ ಹ್ಯೇತೇ ಷಡ್ಜಮಧ್ಯಮಪಂಚಮಾಃ .. 12..
ಅಷ್ಟೌ ಸ್ಥಾನಾನಿ ವರ್ಣಾನಾಮುರ: ಕಂಠಃ ಶಿರಸ್ತಥಾ .

ಜಿಹ್ವಾಮೂಲಂ ಚ ದಂತಾಶ್ಚ ನಾಸಿಕೋಷ್ಠೌ ಚ ತಾಲು ಚ .. 13..

ಓಭಾವಶ್ಚ ವಿವೃತ್ತಿಶ್ಚ ಶಷಸಾ ರೇಫ ಏವ ಚ .

ಜಿಹ್ವಾಮೂಲಮುಪಧ್ಮಾ ಚ ಗತಿರಷ್ಟವಿಧೋಷ್ಮಣಃ .. 14..
ಯಯೋಭಾವಪ್ರಸಮುಕಾರಾದಿಪರಂ ಪದಂ .

ಸ್ವರಾಂತಂ ತಾದೃಶಂ ವಿದ್ಯಾದನ್ಯದ್ವ್ಯಕ್ತಮೂಷ್ಮಣಃ .. 15.. ..3..

ಹಕಾರಂ ಪಂಚಮೈರ್ಯುಕ್ತಮನ್ಸ್ಥಾಭಿಶ್ಚ ಸಂಯುತಂ .

ಔರಸ್ಯಂ ತಂ ವಿಜಾನೀಯಾತ್ಕಠ್ಯಮಾಹುರಸಂಯುತಂ .. 16..

ಕಂಠ್ಯಾವಹಾವಿಚುಯಶಾಸ್ತಾಲವ್ಯಾ ಓಷ್ಠಜಾವುಪೂ .

ಸ್ಯುರ್ಮೂರ್ಧನ್ಯಾ ಋಟುರಷಾ ದಂತ್ಯಾ ಳ್ಸಿತುಲಸಾಃ ಸ್ಮೃತಾಃ .. 17..
ಜಿಹ್ವಾಮೂಲೇ ತು ಕುಃ ಪ್ರೋಕ್ತೋ ದಂತ್ಯೋಷ್ಠೋ ವಃ ಸ್ಮೃತೋ ಬುಧೈಃ .
ಏಐ ತು ಕಂಠತಾಲವ್ಯಾ ಓಔ ತು ಕಂಠೋಷ್ಠಜೌ ಸ್ಮೃತೌ .. 18..
ಅರ್ಧಮಾತ್ರಾ ತು ಕಂಠ್ಯಾ ಸ್ಯಾದೇಕಾರೈಕಾರಯೋರ್ಭವೇತ್ .

ಓಕಾರೌಕಾರಯೋರ್ಮಾತ್ರಾ ತಯೋರ್ವಿವೃತಸಂವೃತಂ .. 19..

ಸಂವೃತಂ ಮಾತ್ರಿಕಂ ಜ್ಞೇಯಂ ವಿವೃತಂ ತು ದ್ವಿಮಾತ್ರಿಕಂ .

ಘೋಷಾ ವಾ ಸಂಋತಾಃ ಸರ್ವೇ ಅಘೋಷಾ ವಿವೃತಃ ಸ್ಮೃತಾಃ .. 20.. ..4..

ಸ್ವರಾಣಾಮೂಷ್ಮಣಾಂ ಚೈವ ವಿವೃತಂ ಕರಣಂ ಸ್ಮೃತಂ .

ತೇಭ್ಯೋಽಪಿ ವಿವೃತಾವೇಙೌ ತಾಭ್ಯಾಮೈಚೋ ತಥೈವ ಚ .. 21..

ಅನುಸ್ವಾರ ಯಮಾನಾಂ ಚ ನಾಸಿಕಾ ಸ್ಥಾನಮುಚ್ಯತೇ .
ಅಯೋಗವಾಹಾ ವಿಜ್ಞೇಯಾ ಆಶ್ರಯಸ್ಥಾನಭಾಗಿನಃ .. 22..
ಅಲಾಬುವೀಣಾನಿರ್ಘೋಷೋ ದಂತಮೂಲ್ಯಸ್ವರಾನನು .
ಅನುಸ್ವಾರಸ್ತು ಕರ್ತವ್ಯೋ ನಿತ್ಯಂ ಹೋಃ ಶಷಸೇಷು ಚ .. 23..

ಅನುಸ್ವಾರೇ ವಿವೃತ್ಯಾಂ ತು ವಿರಾಮೇ ಚಾಕ್ಷರದ್ವಯೇ .
ದ್ವಿರೋಷ್ಠ್ಯೌ ತು ವಿಗೃಹ್ಣೀಯಾದ್ಯತ್ರೋಕಾರವಕಾರಯೋಃ .. 24..
ವ್ಯಾಘ್ರೀ ಯಥಾ ಹರೇತ್ಪುತ್ರಾಂದಂತಾಭ್ಯಾಂ ನ ತು ಪೀಡಯೇತ್ .

ಭೀತಾ ಪತನಭೇದಾಭ್ಯಾಂ ತದ್ವದ್ವರ್ಣಾನ್ಪ್ರಯೋಜಯೇತ್ .. 25.. ..5..

ಯಥಾ ಸೌರಾಷ್ಟ್ರಿಕಾ ನಾರೀ ತಕ್ರꣳ ಇತ್ಯಭಿಭಾಷತೇ .
ಏವಂ ರಂಗಾಃ ಪ್ರಯೋಕ್ತವ್ಯಾಃ ಖೇ ಅರಾꣳ ಇವ ಖೇದಯಾ .. 26..

ರಂಗವರ್ಣಂ ಪ್ರಯುಂಜೀರನ್ನೋ ಗ್ರಸೇತ್ಪೂರ್ವಮಕ್ಷರಂ .

ದೀರ್ಘಸ್ವರಂ ಪ್ರಯುಂಜೀಯಾತ್ಪಶ್ಚಾನ್ನಾಸಿಕ್ಯಮಾಚರೇತ್ .. 27..

ಹೃದಯೇ ಚೈಕಮಾತ್ರಸ್ತ್ವರ್ಧಮಾತ್ರಸ್ತು ಮೂರ್ಧನಿ .

ನಾಸಿಕಾಯಾಂ ತಥಾರ್ಧಂ ಚ ರಂಗಸ್ಯೈವಂ ದ್ವಿಮಾತ್ರತಾ .. 28..

ಹೃದಯಾದುತ್ಕರೇ ತಿಷ್ಠನ್ಕಾಂಸ್ಯೇನ ಸಮನುಸ್ವರಂ .

ಮಾರ್ದವಂ ಚ ದ್ವಿಮಾತ್ರಂ ಚ ಜಘನ್ವಾꣳ ಇತಿ ನಿದರ್ಶನಂ .. 29..

ಮಧ್ಯೇ ತು ಕಂಪಯೇತ್ಕಂಪಮುಭೌ ಪಾರ್ಶ್ವೌ ಸಮೌ ಭವೇತ್ .

ಸರಂಗಂ ಕಂಪಯೇತ್ಕಂಪಂ ರಥೀವೇತಿ ನಿದರ್ಶನಂ .. 30..

ಏವಂ ವರ್ಣಾಃ ಪ್ರಯೋಕ್ತವ್ಯಾ ನಾವ್ಯಕ್ತಾ ನ ಚ ಪೀಡಿತಾಃ .
ಸಮ್ಯಗ್ವರ್ಣಪ್ರಯೋಗೇನ ಬ್ರಹ್ಮಲೋಕೇ ಮಹೀಯತೇ .. 31.. ..6..

ಗೀತೀ ಶೀಘ್ರೀ ಶಿರಃಕಂಪೀ ತಥಾ ಲಿಖಿತಪಾಥಕಃ .
ಅನರ್ಥಜ್ಞೋಽಲ್ಪಕಂಠಶ್ಚ ಷಡೇತೇ ಪಾಠಕಾಧಮಾಃ .. 32..
ಮಾಧುರ್ಯಮಕ್ಷರವ್ಯಕ್ತಿಃ ಪದಚ್ಛೇದಸ್ತು ಸುಸ್ವರಃ .
ಧೈರ್ಯಂ ಲಯಸಮರ್ಥಂ ಚ ಷಡೇತೇ ಪಾಠಕಾ ಗುಣಾಃ .. 33..
ಶಂಕಿತಂ ಭೀತಮುತ್ಕೃಷ್ಟಮವ್ಯಕ್ತಮನುನಾಸಿಕಂ .

ಕಾಕಸ್ವರಂ ಶಿರಸಿ ಗತಂ ತಥ ಸ್ಥಾನವಿವರ್ಜಿತಂ .. 34..

ಉಪಾಂಶು ದಷ್ಟಂ ತ್ವರಿತಂ ನಿರಸ್ತಂ ವಿಲಂಬಿತಂ ಗದ್ಗದಿತಂ ಪ್ರಗೀತಂ .

ನಿಷ್ಪೀಡಿತಂ ಗ್ರಸ್ತಪದಾಕ್ಷರಂ ಚ ವದೇನ್ನ ನ ದೀನಂ ನ ತು ಸಾನುನಾಸ್ಯಂ .. 35..

ಪ್ರಾತಃ ಪಠೇನ್ನಿತ್ಯಮುರಃಸ್ಥಿತೇನ ಸ್ವರೇಣ ಶಾರ್ದೂಲರುತೋಪಮೇನ .

ಮಧ್ಯಂದಿನೇ ಕಂಠಗತೇನ ಚೈವ ಚಕ್ರಾಹ್ವಸಂಕೂಜಿತಸನ್ನಿಭೇನ .. 36..

ತಾರಂ ತು ವಿದ್ಯಾತ್ಸವನಂ ತೃತೀಯಂ ಶಿರೋಗತಂ ತಚ್ಚ ಸದಾ ಪ್ರಯೋಜ್ಯಂ .

ಮಯೂರಹಂಸಾನ್ಯಮೃತಸ್ವರಾಣಾಂ ತುಲ್ಯೇನ ನಾದೇನ ಶಿರಃಸ್ಥಿತೇನ .. 37.. ..7..

ಅಚೋಽಸ್ಪೃಷ್ಟಾ ಗಣಸ್ತ್ವೀಷನ್ನಮಸ್ಪೃಷ್ಟಾ ಶಲಃ ಸ್ಮೃತಾಃ .
ಶೇಷಾಃ ಸ್ಪೃಷ್ಟಾ ಹಲಃ ಪ್ರೋಕ್ತಾನಿಬೋಚಾನುಪ್ರದಾನತಃ .. 38..
ಞಮೋನುನಾಸಿಕಾ ನಹ್ರೋ ನಾದಿನೋ ಹಝಷಃ ಸ್ಮೃತಾಃ .
ಈಷನ್ನಾದಾ ಯಣೋ ಜಶ್ಚ ಶ್ವಾಸಿನಸ್ತು ಖಫಾದಯಃ .. 39..
ಈಷತ್ಛ್ವಾಸಾಂಶ್ಚರೋ ವಿದ್ಯಾದ್ಗೋರ್ಧಾಮೈತತ್ಪ್ರಚಕ್ಷತೇ .
ದಾಕ್ಷೀಪುತ್ರಃ ಪಾಣಿನಿನಾ ಯೇನೇದಂ ವ್ಯಾಪಿತಂ ಭುವಃ .. 40..
ಛಂದಃ ಪಾದೌ ತು ವೇದಸ್ಯ ಹಸ್ತಃ ಕಲ್ಪೋಽಥ ಪಠ್ಯತೇ .
ಜ್ಯೋತಿಷಾಮಯನಂ ಚಕ್ಷುರ್ನಿರುಕ್ತಂ ಶ್ರೋತ್ರಮುಚ್ಯತೇ .. 41..
ಶಿಕ್ಷಾ ಪ್ರಾಣಂ ತು ವೇದಸ್ಯ ಮುಖಂ ವ್ಯಾಕರಣಂ ಸ್ಮೃತಂ .

ತಸ್ಮಾತ್ಸಾಂಗಮಧೀತ್ಯೇವ ಬ್ರಹ್ಮಲೋಕೇ ಮಹೀಯತೇ .. 42.. ..8..
ಉದಾತ್ತಮಾಖ್ಯಾತಿ ವೃಷೋಽಙ್ಗುಲೀನಾಂ ಪ್ರದೇಶಿನೀಮೂಲನಿವಿಷ್ಟಮೂರ್ಧಾ .

ಉಪಾಂತಮಧ್ಯೇ ಸ್ವರಿತಂ ಧೃತಂ ಚ ಕನಿಷ್ಠಿಕಾಯಾಮನುದಾತ್ತಮೇವ .43..

ಉದಾತ್ತಂ ಪ್ರದೇಶಿನೀಂ ವಿದ್ಯಾತ್ಪ್ರಚಯೋಮಧ್ಯತೋಂಗುಲೀಂ .

ನಿಹತಂ ತು ಕನಿಷ್ಠಿಕ್ಯಾಂ ಸ್ವರಿತೋಪಕನಿಷ್ಠಿಕಾಂ .. 44..

ಅಂತೋದಾತ್ತಮಾದ್ಯುದತ್ತಮುದಾತ್ತಮನುದಾತಂ ನೀಚಸ್ವರಿತಂ .

ಮಧ್ಯೋದಾತ್ತಂ ಸ್ವರಿತಂ ದ್ವ್ಯುದಾತ್ತಂ ತ್ರ್ಯುದಾತ್ತಮಿತಿ ನವಪದಶಯ್ಯಾ .. 45..
ಅಗ್ನಿಃ ಬೋಮಃ ಪ್ರವೋ ವೀರ್ಯಂ ಹವಿಷಂ ಸ್ವರ್ಬೃಹಸ್ಪತಿರಿಂದ್ರಾಬೃಹಸ್ಪತೀ .
ಅಗ್ನಿರಿತ್ಯಂತೋದಾತ್ತಂ ಸೋಮ ಇತ್ಯಾದ್ಯುದತ್ತಂ ಪ್ರೇತ್ಯುದಾತ್ತಂ ದೀರ್ಘಂ
ನೀಚಸ್ವರಿತಂ .. 46..

ಹವಿಷಾಂ ಮಧ್ಯೋದಾತ್ತಂಸ್ವರಿತಿ ಸ್ವರಿತಂ ಬೃಹಸ್ಪತಿರಿತಿ .

ದ್ವ್ಯುದಾತ್ತಮಿಂದ್ರಾಬೃಹಸ್ಪತೀ ಇತಿ ತ್ರುದಾತ್ತಂ .. 47..

ಅನುದಾತ್ತೋ ಹೃದಿ ಜ್ಞೇಯೋಮೂರ್ಧ್ನ್ಯುದಾತ್ತ ಉದಾಹೃತಃ .
ಸ್ವರಿತಃ ಕರ್ಣಮೂಲೀಯಃ ಸರ್ವಾಸ್ಯೇ ಪ್ರಚಯಃ ಸ್ಮೃತಃ .. 48.. ..9..

